
Nedveg

Veslemøy gjev

kjær syster si hand;

no skal dei fara

til nåe-strand.

Lett ho lyft

gjenom lufti glid;

volva vegvisar

fyri skrid.

Volva den kvite,

sveipt i nott,

som vegen veit

til dei drøymde slott.

Volva den vise

som stig av eimar

og vegane veit

i dei dulde heimar.

Fyri ho skrid

i bleike ro;

stille fylgjer

dei systrar tvo.

Skyir driv,

og vind svalar;

systeri trøyst

for Veslemøy talar.

«Trygg er førsla,»

ho linnmælt kved;

«du skal kje fæle,

men fylgje med.

Tarv kje fæle

på myrke veg;

fyri oss visdom

ferdine dreg.

Tarv kje fæle

um djupt under grav;

fyri ber visdom

den vigde stav.

Teiknet ber ho,

som hev med magt

heimane alle

under seg lagt.

Teiknet fyri

med ljos gjeng;

krossen skin,

der dei heilage heng.

Krossen skin

som den stille stjerne;

den kann me fylgje

so trygt og gjerne.

Vondt rømer

som rundt seg ringar,

når visdoms volve

det teiknet svingar.

Og lyfter ho teiknet

og byd med krav,

då ser du klårt

gjenom natt og grav.

Og gjer ho den sterke

runesving,

då ser du i synir

dulde ting.

Og gjer ho teiknet

og krev med magt,

då høyrer du tenkt,

då høyrer du tagt.

Men kved volva

med ordi,

då svarar det

under jordi.»

*

Volva stoggar

ved kyrkje grind;

so syrgjeleg yler

den kalde vind.

Volva stoggar

ved kyrkje led;

so færsleg gleiner

månen der ned.

Volva svingar

med staven snildt;

då tagna vinden;

då vart det stilt.

Volva svingar

med staven hardt;

då slokna månen;

då vart det svart.

Veslemøy veit ikkje

kor det er vori:

dei er i kyrkja,

uppe i koret.

Dei er i det gamle

heilage kor;

ho kjenner so vel

det altarbord.

Ho kjenner so vel

dei ljosi småe:

døyvt dei brenn

med ljosken blåe.

Inn um blæja

ved altaren næst

stend ein underleg

gamall prest.

Han er som ein skugge

tom og fin

med messekåpe

av måneskin.

Han glid på golv

utan led og legg;

isgrått skimrar

det breide skjegg.

Hand slær teikn

i krok og ring;

munnen mullar

um dulde ting.

Rundt stend daudingar,

kvite, kalde,

lyder til ordi

som vert deim talde.

Rundt stend draugar;

tom-øygt dei glor;

lyder stivt

til dei stille ord.

Presten

Or mare-draum og helsvevn djup,

or kvæve døyvd i kalde glup

som sol skal all tid sakne,

or daudetyngd og dvale stiv

til drøymeferd og draugeliv

du enn ein gong laut vakne.

Stynjing

Oi, oi. Oi, oi.

Presten

Du agta ikkje tidi di,

og skildest burt, fyrr du var fri,

som tre i stormkast falli.

Men um den sterke stomnen brast,

frisk sit di rot i jordi fast,

med sine tægar alle.

Det er so hardt eit heft og band,

som held deg att i jordheims land,

at fred du må kje vinne.

Oi, oi for naud, du arme sjæl,

som slitst imillom jord og hel

og kann kje utveg finne!

Stynjing

Oi, oi. Oi, oi.

Presten

Den jordhug gjev deg aldri fred.

Som myrjubrand i morkin ved

han tærer og han gløder.

Den lengt du aldri døyve fær;

han ét og brenn, han gneg og skjer,

so blodlaus hugen bløder.

Det slit og syg, det vind og vrid;

du fylgje må, med alt du lid;

du er kje sjølv din herre;

vakt av den svale natte-keim

du smyg deg upp og hastar heim;

då veks din jammer verre.

Den heimen der din hug er fest

og der du var so gjerne gjest

og hadde all di glede,

når dit du søkjer saknadsprengd,

då er han stengd.

Du flakkar tom forutan fengd

med sukk og syrgjekvæde.

Og meir og meir i dette kav

du slitnar sund og fånar av

og dregst mot tomheims-auden.

Der sloknar ut den mødde sjæl

forutan von, i angest fæl;

det er den andre dauden.

Stynjing

Seg råd. Seg råd.

Presten

Utløysning, fange, kann du få,

so er den milde lagnad,

når du med hug og heile magt

fær rive ut og frå deg sagt

den sterke jordheims dragnad.

Då gjeng det ein gufs

gjenom kalde rom

av fræsing og sukk;

so er kyrkja tom.

Som skimt og skuggar

stilt, fort

dei smett og glett

gjenom vegg og port.

Veslemøy ser

der volva peikar:

ut yvi land

dei daude reikar.

Ut yvi land

breidt og vidt

dei daude hastar

kvar heim til sitt.

Berre ein og tvo

og på resten tri

rædde fram

mot altaren skrid.

Ned dei bøygjest

på kvite kne

og der for presten

skriftar og bed.

Den eine klagar

av otte full,

at ned han hev gravi

røva gull.

Og so det gullet

batt hug og hått,

at dit han hev fari

kvar myrke nott.

Den andre sukkar

av hjarte-mein,

at deild han flutte

og skiftestein.

No dregst han heim att

til synde-bot;

men magtlaus villar

den mødde fot.

«Løys meg og send meg

upp eller ned!

I dom er rettferd;

i rettferd fred.»

Den tridje av bror sin

banen fekk

og sidan hatefull

heim gjekk.

«Han skuva meg ut

i bylgja blå;

rodde so hasteleg

der ifrå.

Rodde ifrå

og lét meg døy;

tok so sidan

mi festemøy.

Hemnug drog meg

på heimgangs veg;

men verre farne

er dei enn eg.

Eg vil ikkje meir

den hemnveg skride;

verre må dei

enn eg lide.

Gud deim hjelpe,

um hjelp dei kann få!

Løys meg, prest;

eg vil her ifrå.»

Presten knefell

for altarfot,

bed for dei arme

syndarar bot.

Løyser deim sidan

ein for ein

av jorddrags bann

og av heimgangs mein.

Bed og manar

og Bandi skjer.

Hamane stilt

av fer.

– – – – –

Volva svingar

den sterke stav;

det brultar i jord

og djupe grav.

Ho lyfter staven

med runesving;

då sviv for Veslemøy

alt i kring.

Burt ho svimrar

og i att vaknar;

fødesheimen

ho tryllt saknar.

Ho er ikkje her,

ho er ikkje der;

ho veit ikkje kvar

ho er og fer.

Det er ikkje hav,

det er ikkje jord;

no glid dei og sig dei

ned og nord.

Det er ikkje luft,

det er ikkje eim;

no søkk dei og sig

til nåe-heim.

Sjoging syd,

døyvd, stor,

som vatn siler

stilt gjenom jord;

«d’er blod-bekkir»

– systeri talar –,

«blodflaumar,

som so skvalar;

heim dei søkjer,

djupt under grunn,

til den fælslege

Nåstrand-brunn,

søkjer heim

djupt under grav,

til det fælslege

Nåstrand-hav,

som svart i Nivlheim

fløymer,

der draken dukkar

og drøymer.»

Nå-ljos sviv

i det skùme gap

og gløse-drakar

og stjerne-rap;

kviskr og kvæs

og kvævd låt

og kviding gjeng

og svelgd gråt

og murr og mummel

av all den pine

som ætti gøymer

i gravine sine,

all den uløyste

sut og harm

som av vart køyrd

i likferds-karm,

all jammer farin,

som ned er gravin

i kyrkjegarden.

Som havsus tung

um nakne nes,

når nordanvinden

um natti blæs,

som sudrags-sòg

gjenom vind og væte,

so marmar og tyt

dette syrgje-læte.

Skuggar vaknar

og fram smett;

gaper og glor;

burt att skvett.

Hugar harme

som Helveg rid

huar og gøyr,

der fram dei skrid.

I vegen for deim

ein draug seg skyt;

skvakkar og skratar

med høgt skryt.

«Simon Handlar,

det er mitt namn;

vis meg vegen

til himil-hamn!

Eg var i mi næring

ein tjuv som alle;

og veik i kjøtet

eg tidt hev falli.

Men godt eg gjorde

likso vel,

og inn att dermed

løyste mi sjæl.

Gåvur gav eg

til godt å styrkje;

gav til missjonen

og til mi kyrkje.

Åt fatigfolk

i rota vår

eg gjorde eit mat-lag

kvart einaste år.

I sælegåve

fem tusund i rentur

gav eg til fallne

tenestegjentur.

Eg gav av alt,

eg med urett åtte;

sjølve bladi

meg rose måtte.»

Volva

Far di ferd;

du fekk di løn.

Draugen skvakkar

og høgt skjeller:

«Gjeld ikkje gode

gjerningar heller?»

Volva

Det du gjorde,

gjeld for si løn;

det du vart,

veit du.

Mykt han murrar,

den arge svein;

burt han glid;

søkk som ein stein.

Fram seg tøygjer

ein ham skrinn:

«vis meg, volve,

farvegen min!

Ned det dreg meg

åt djupe-diket;

men eg høyrer til

i Guds rike.

Ordet lærde eg

purt og reint;

no skal eg inn

i himilen beint.»

Volva

Fylg din dragnad;

då fer du dit,

der du hev

din himil.

Upp skyt surøygde

djevlar tvo:

«spå oss, volve:

når fær me ro?»

Volva

Vender seg vondt

og vil godt,

heim då hittar

hel-bundne.

Djevlane fryner,

fræser blått:

«Visdom driver

med Fanden spott.»

Veslemøy skjelv

i sviktande kne:

«hjelp meg, syster!»

– Systeri kved:

«Ver urædd; ikkje

dei kann deg nå;

dei hev den magti

du læt deim få.»

Farande kjem

med gny og glam

eit hovdingfylgje

frå hernad fram.

Um volva høge

dei tett seg hopar;

kongen bleik

av græet ropar:

«Volve høge,

på løyndom vis,

syn oss vegen

til paradis!

Fiend arge

me drap og øydde

og for vår magt

manneleg døydde;

vigde vart me

til himilfred;

men denne vegen

ber nord og ned!»

Volva

Helsa din herre,

hèr-draken,

skal du nede

i Nivlheim.

So flakkar vildrande

skrymt og skreidir;

men fylgje dei må

sine sette leidir.

Veslemøy undrast

i rædsle stor,

og spỳrr seg fyri

med bljuge ord.

Veslemøy

Kjære mi syster, kva er som tyngjer

dei sælingar ned og ned,

endå dei vilde då alle gjerne

snu seg åt onnor led?

Systri

Synd tyngjer og samvìt dreg,

at ned dei må seg mùne, –

samvìt som ikkje fekk for seg bot,

og synd, dei ikkje fekk sone.

Men verre dreg den vonde hugen,

dei nørde og rom lét få;

han lengtar til Hel; der vil han vinne

magti og sidan rå.

Verre tyngjer den vonde hugen,

som nøre seg fekk i fred;

Han voks seg sterk, og i siste stundi

han drog deim åt myrkheim ned.

– – – – –


Hitan-um Hel-å

hardt det gjeld;

der brenn den blodraude

sigtings-eld.

Eimtung osar

den brand i sky,

ilt tevande,

alltid ny.

Veslemøy stirer

i elden inn;

rædsla kolnar

um bleike kinn.

Rædsla kryp

i kvar fingertupp:

Menn ser ho og kvende

brenn lìvande upp.

Fram styrmer det mange

i elden inn;

færre er dei

som igjenom vinn.

Hit dansar so mang ein

spròte kar;

flaug upp i gneistar

og burte var.

Hit flaksar so mang ei

drusteleg dros;

kvarv burt i eim

og ein kvæv os.

Storherre rullar

fram med gny;

fjasar upp i lòge

og brenn som stry.

Fram skråvar i silke

stasfrua gilde;

ryk til vêrs

som ei oskefille.

Bangse breide

fer fram med føyk;

vart til ein pøysande

våt røyk.

Hit hinkar amtmann

med breide gullsnor;

brann som papir

og av fór.

Randute hovmenn

og strokne sprettar

sprakar med sprut

til vêrs som rakettar.

Hit ståkar hèrmann,

den staute gut;

small burt som eit skòt

laust krut.

Storskrytar gjæse

stig fram med jalm;

burt han lòga

som turr halm.

Fram flaksar lærde

skrukkeskinn;

krulla seg saman

og turka inn.

Songar kjem klunkande

bleik og lang;

det høyrdest ein knett

som ein tråd sprang.

Fram vaggar diger

ein etarsekk;

vart til ein fræsande

feiteflekk.

Tung glid lèting

i oska ned;

murkar og brenn

som fauskin ved.

Endelaus dreg seg

den lange ferd;

mange, mange

lyt stana her.

Hopar og horgir,

kvende og menn

som utsóp i dungar

myrkjebrenn.

Ille hev dei

på jordi ståka,

som her vert i haugar

på elden måka;

soleis Veslemøy

undrast må.

Volva peikar

og byd: sjå!

Veslemøy ser

i dei hugar skùme;

ser og leitar,

men finn deim tome.

Ser deira tankar

og livs minne:

tomt uppi tomt

er alt der inne.

Alt dei hev

under hovudhetta

er jugl og jål

og inkjevetta.

Alt dei hev

innan sjæle-kring

er jugl og jål

og inginting.



Veslemøy

Å høyrer du, syster kjære,

du telje meg visdom din:

kva synda desse, at so dei må fara,

og ikkje lenger seg vinn?

Syster

Å høyrer du, syster vesle,

eg kynner deg kunna mi:

agnine er det som upp vert brende;

dei er det kje gagn uti.

Å høyrer du, vesle syster,

eg tèl deg lærdoms ord:

med avfall nører seg elden denne

frå hagen uppe på jord.

Med ugras og turre grein og kvist,

med vokstrar og villfræ alne,

med halve hugar og sjælebròt

og viljar visne og valne.

Med sjælir som brende seg upp i synd,

so halvdaude hit dei vann;

med veikt og laust og tomt som ikkje

mot elden stå seg kann.

Med alt som fekk år og godan vokstr

og aldri frukti bar;

med alt som upp til unyttes fyllte

i Herrens aldegard.

Med sjælir i kjøt-tyngd bundne,

som tok seg frå livet lov;

late grov dei sitt pund i jordi

og burt sin arbeidsdag sov.

D’er hopen som aldri glødde

i hug eller mothug stor;

dei hadde det godt og tenkte kje meir

enn frå seng til gode bord.

D’er hopen som aldri villa

i draumar mot høgdi gjeng;

dei hadde det godt og tenkte kje meir

enn frå bord til kjælne seng.

Ut vert sigta og brende upp

her attum den myrke port

alle som søkte i livet seg sjølve

og sumla seg sjølve burt.

Veslemøy

Agnir og avfall drys det då,

som haustlauvet drys av kviste;

mykje veks ugras på denne jordi,

og meir enn eg tenkte og visste.

Men alle dei vene drosir

og frugur og fride kvende?

Må so mykje den fagerdomen

lide slik syrgjeleg ende?

Systeri

Fåe når hit av dei mange,

som vavrar seg burt i vas

og sumlar den dyre arbeidsdagen

burt med småkjav og kjas.

Dei bryr seg med dei mange ting

i as og æveleg strid;

og um dei vilde tenkje seg um,

so kann dei aldri få tid.

Dei lever i tattl og tøv og tull,

med’ dagane flyg so fort;

dei klæd seg, trulovar seg, pjatrar, pjutrar

og dansar livet burt.

Med tattl og tøv og inkjevetta

dei burt seg hefter og bind;

og sjæline døyr med kroppen

og sloknar som pust i vind.

Veslemøy

Men det som mot elden stend seg,

når skrapet er reinska ut?

Systeri

Det som stend seg i sigtings-elden

vert røynt i den lange sut.

– – – – –

Hel-å kyngjer

i kluftine nord

som galder og gråt

djupt under jord.

Hel-å bryt seg

i gule stryk;

svåvelskodde

or djuvet ryk.

Yvi byggjer seg

brui bratt,

som inn ber

i myrkheims natt.

Hel-orm seg ringar

grøn og kald

i skjoldklædde bugtir

um Helheim all.

Hovud han lyfter

og helbru stengjer;

augo som blodmånar

raude rengjer.

Han gaper som avgrunn

lét upp sin belg;

ein eldgufs stod

or den hole svelg.

Ormen

Vik, volve,

av vår veg!

Det Hel hev,

held ho.

Volva lyfter

den staven god;

då fræste ormen

i rædsle-mod.

Ormen fræser

med eiterspy;

gul stend spruten

i skoddesky.

Blå stend spruten

med ul og storm;

då trutna han fælt,

den arge orm.

Det bryt og burar

med gov og brak;

volva svingar

sin stav i mak.

Svinga ein gong

og svinga tvo;

då sputta ormen

og seig i ro.

Veslemøy skjelv

i sjælegru;

«å kjære syster,

å, må me snu.»

Systeri held

den kalde hand:

«trygge me gjeng

gjenom bròt og brand.»

Brui stig dei,

den høge, radt;

Hel-å kyngjer

i æve natt.

Fram skrid der stilt

den lange skreid

av daude som veit

si vega leid.

Fram skrid der døyvt

den blåe hèr

av hamar bleike

som veit si ferd.

Dei glor med dei tome

augo stive:

«kven vågar seg hit

i lìvande live?»

Volva

I fred den fare

som fred fører;

søkje seg kvar

sin veg.

Lett dei stig

yvi rustne spengar;

det ringlar og riktar

i band og stengar.

Det skjelv der Veslemø?

sèt sin fot;

ho hallar seg bleik

si syster imot.

Det uler som daud manns

skrik under øy;

so høyrer dei Helhund

av græet gøy.

Fælt det læt

gjenom dimme-nott;

hunden frøser;

det brenn blått.

Blod-augo sjuke

heitt glor;

mot skyi veks

Hel-garm seg stor.

Brui rister

i ring og stong;

Hel-åi veks

med villesong.

Då skin det av staven

i skodda ned,

og høgt gjenom Hel-nott

Volva kved.

Volva

Høyrer du Hel,

som her råder,

du halde din hund,

du hegde di å;

gjestir du opne

jarnslegne grind;

fri vere veg

for visdoms-kjære!

Alt tagna;

å fall;

døyvt gjekk ord

gjenom Helheim all:

Far i fred

som fører fred;

fri vere veg

for visdoms-kjære.

Høg stend Hel

ved det tronge led,

som fører gjestir

i djupheim ned.

Høg stend Hel,

blå um sitt kinn;

lykilen skrik

i den rustne grind.

Det rikte i lås

og gjenge;

upp gjeng led

og stengje.

